
Historia, prehistoria 

E kologia, Indiazaletasuna, femi-
nismoa, pentsamendu ahula, 
modan daude —mila modutako 

erreakzioak gure zibilizazio hertsakorra-
ren aurka—. Hori da orain supermoder-
noa Europan. Baina hori dena ez al dago 
ja euskal pentsamendu arkaikoan aspal-
di? Barandiaranek jasotako euskal ipui-
nen barne-barneko filosofia, mugida mo-
derno horiek denak baino ez ote da askoz 
libertariago, funtsean modernoagoa? 

Egia esan, holako zerbait entzun eta 
konpromisoko irribarrea jartzen zaigu ar-
pegian. Denbora asko ez da, kritiko ba-
tzuek Barandiaran eta, antropologo han-
ditzat geneuzkanak, tesi politiko batzuen 
justifikatzaile soil deklaratu zizkigutela. 
(Tesi politiko horiek arrazistak dira noski, 
kritiko hauentzat). Zuhur asko, beraz, gu-
re antropologo eta antzinatean adituak, 
laborategi estiloan jardun ohi dira, asepti-
ko txuri-txuri, esfortzurik handiena egi-
nez politikaren kutsurik txikien-txikiena 
ebitatzeko. Baina paleoantropologiak, ge-
netikak, etab.. Euskal Herritik landa oro-
bat ikerketan jarraitzen dute, eta horien 
ekarpenak maiz ez dira euskaldunontzat 
interesik gabekoak politikoki ere. A. Mtz. 
Lizarduikoaren Euskal Zibilizazioa libu-
ruak Gure herriaren sustraien bila du azpi-
titulua; Naberanen Sugearen Iraultza-k 
Euskal Herria iraganalditik geroaldirantz. 
Biak Gaiak Argitaldarian agertuak. Biek 
ere, zientzien ekarpen berrienez baliatuz, 
euskal antzinate, mitologia, folklorearen 
berrirakurketa bat proposatzen digute, 
eta etorkizunaren proiektu politiko berri 
bat, berrirakurketa harekin eskuz esku. 

Funtsean liburu politikoak dira, kultu-
ralak izanez. Politika eta kultura ez omen 
baitira nahastu behar; baina kristalezko 
kanpaipe metafisikoetan berezi ere ezin 
dira egin. Ekologista edo feminista izateko 
ez dago noski Mariren 
mitoan interesatua 
izan beharrik; baina 
Mariren mitoan intere-
satuak, han ekologista 
edo feminista izateko 
zerbait ikasiko du. 
Euskalduna bada, tra-
dizio horretan bere 
identitatearen ezauga-
rri bat ikus dezake. 
Autokontzientzia ho-
rretatik proiektu bat 
erne dakioke buruan 
eta bihotzean. Proiek-
tuak autokontzientzia-
ren batetik ernetzen 
baitira beti. Autono-
mia edo independen-
tziarako, herri baten nahikari biluzi soila 
printzipioz aski da: herri bezala nortasun 
bat izateko, kultura behar da, historia 
bat, memoria; proiektu politikorik herri 
bezala izateko, autokontzientzia bat. 

Autokontzientzia, ordea, mendebaleko 
kulturan auzitan daukagun kontua da. 
Aurrena Europaren karakteristikoa omen 
den Modernitatea ipini da auzitan: razio-
nalismoa, progresoaren ideia, deusgiza-
tzen gaituen unibertso teknikoa. Gero, 

alabaina, guzti honen jatorrizko iturbu-
ruaz galdetu da: mendebaleko metafisikan 
dago iturria, erantzun du Heideggerrek. 
Grezian hasten da mendebalearen gaitza, 
gauzen zerizatea zentzu teknikoan, domi-
nazioaren zentzuan, fal-
tseatu denean. Harrez-
kero razionalki edo logi-
koki (Logos) pentsatzea 
bera, dominaziorako 
tresna bihurtu du men-
debaleak. Hauek nahi-
koa azalduta daude 
Teknikaren Meditazioan 
(Gipuzkoako Kutxa. 
1998). 

Nietzschek eta gero 
Heideggerrek Greziako 
historiaren erdian ma-
rraztu duten eten mo-
ral, sozial, filosofiko 
erradikal honek (Platon 
versus Homero: antzi-
naroa versus Modernitate grekoa), beste 
eten erradikalago batera eraman ditu 
egungo ikertzaileak: haustura soziokultu-
ral benetan zeharokoa inbasto indoger-
manikoek eragin dutena izan da. Aurretik 
Jainkosaren zibilizazio nekazari, berdin-
zale, bakezkoa; gero, Zeus eta jainko olin-
pikoen zibilizazio arpilaketari, hierarkiko, 
gerrazalea. Momentu honi begiratzen dio-
te batez ere Naberanek eta Lizarduik be-
ren liburuetan (Sugearen Iraultza eta Eus-
kal Zibilizazioa, 1998). 

Nik batez ere Greziako gorabeheren pu-
blikazioak jarraitu ohi ditut, eta zibilizazio 
aurreindogermaniko eta indogermanikoa-
ren talka itzel horren aztarnak, esparru 
guztietan ageriratzen dituzte ikertzaileek 
orain: indusketa arkeologikoetan eta arte-
an, mitologian, kultuan eta erlijioan, filo-
sofian, literaturan. Odiseo, egundoko 

ekaitz baten ondoren, txi-
rikorda ederretako (Mari 
bezala!) Kalypso ninfaren 
uhartean salbatzen da 
naufragiotik. Kobazulo 
nasai batean bizi da 
Kalypso. Entzun poetaren 
leku deskribapena: su-
kaldean su handi bat da-
go piztuta, haren parfume 
gozoa uhartean urrutirai-
no hedatzen da. Odiseo 
heldu denean, ahots ede-
rrez kantuan ari da Kalyp-
so, urrezko ardatz batean 
iruten. Kobaren ingurue-
tan maka), lertxun eta al-
tzipres usaintsuen baso 
berde bat dago, hego za-

baletako gabirai, hontz, bele eta hegaztien 
kabileku. Baso landua alegia,. jardin bat 
(ez naturala). Hantxe bertan koba ondoan 
mahasti bat ikusten da mahatsez bete-be-
te: eta lau iturritxo, bata bestearen hurre-
an, lau aldeetarantz dariola, bioleta eta 
apio belaze berde naroak inguru direla. 
«Hilezkor bat bera zur eta lur geratuko zen 
hara helduz gero!», hunkitzen da Homero. 

Irakurleak aisa igarri dion bezala, Odi-
sea-ko pasarte hori naturgune prehistori-

ko kultual baten deskribapena da, tenplo 
edo jainkozkoen delizien jardin sakratu 
batena. ('Zuhaitzak, ibaiak eta ekaitzak 
ditugu jainko, eta Natura tenplu», aldarri-
katuko du Lizarduikok). Kalypsok jatorriz-

ko Europa aurreindoger-
manikoa esanahi du. Ba-
ketsua, gozoa, panteista 
Zazpi urte egon da hor 
Odiseo gozoan eta atsegi-
nean preso. Gero, Kalyp-
soren besoetatik zakarki 
askatu eta, heroia berri-
ro bere abenturetan ben-
turatuko da itsasoan. 
Behiala Homerok bezala 
Nietzschek, eta kontser-
bazale guztiek gaurrago 
—falangistek adina Mi-
randek, bere anbiguota-
sun askotako bat gehia-
gorekin— heroi indoger-
mano gerreroaren 

tentazioa eta endakatzeko arriskua ikusi-
ko dute zibilizazio modernoaren delizia ho-
rietan. Aitzitik, Naberanek eta Lizarduik, 
gure antzineneko antzinaro hartatik etor-
kizunari buruz paradigma berri bat asma-
tzera deitzen digute —beste askoren au-
rretik Heideggerrek ere egin zuena, baina 
gero konkretatzen ez zekiena, zen bezala-
ko eskuindarra izaki bera—. Asko baitira 
gaur, eredu berri edo hastapen berri baten 
bila «iturrietara itzulia» galdatzen dute-
nak, filosofian bezala erlijioan, sozialismo-
an, artean, kultura europarrean, mito ira-
gana birreskuratuz etorkizuna birproiek-
tatzeko asmotan. Ez da orainaren ihesi 
iraganera itzultzea: "dialektika retropro-
gresionistaz» mintzo da Ortiz-Osés. 

Krutwigek gure erroak Grezian daudela 
eta erro horiek zaintzera hotsegiten zigun. 
Baina guk erroak ez ditugu Atenas eta Je-
rusalemen bakarrik, aurrehistorian ere 
baditugu geure-geureak, oraindik ez guz-
tiz ihartuak, zaindu eta lantzea merezi du-
tenak. (Gure izpirituak ez du aberri bat 
bakarra). Barojak, Oteizak, Mirandek dei-
tu izan digute behin eta berriro geure erro 
zahar haietatik mundu modernoan bizi-
berritzera. Orain urte batzuk J. I. Hartus-
gak ikerketa zinez iradokior ezinago bat 
eman zuen ezagutzera, sugerentziaz be-
tea, Euskal mitologia konparatua, 1987. 
Ortiz-Osesek lan handia egiten du, nik us-
te. Zenbait artistaren lana, Sarasuaren in 
digenismoa edo Obabakoak bera linea ho-
netan irakur daitezke apika, etc. Ez dira 
Naberan eta Lizardui bakarrik. Badirudi 
poliki-poliki proiektu batek, Euskal He-
rriaren kontzeptu berri batek, burua al-
txatu nahi duela gure artean. 

Nazio arazoaz hainbat ikerketa/gogoeta 
ezkerretik egin duen Pierre Vilar historia-
lari komunista bikainaren bi idazbildu-
matxo argitara berriak ditu Hiru Argital-
dariak. Historia, nación y nacionalismo. 
Cuestión nacional y movimiento obrero, 
1998. eta , El hecho catalán. El hecho por-
tugués, 1999. P. Vilarrek derizkionez, kon-
tzientzia nazional katalanarentzat histo-
riak ukan duen inportantzia, Euskal He-
rriarentzat aurrehistoriak izan lezake. 


